
VIII





Se fa sentì o calure anche dai surdi
— No semmo intrè pe’ ninte in sulleun —
A l’umbra s’arrustisee comme turdi,
A-o sü se chêuxan e êuve de picciun.

Ciû d'ûn servello perde a tramuntann-a,
E guai in te sto meise a litigà;
Se reziga de fa sêunnà a campann-a
O andasene d’asbrivro in te l’uspià.

O sulleun in sce i destin da gente
Ciû ch’influenza o gh'ha complicitè:
O câdo fa ai bordelli da crescente
E se diventa tûtti increscentè.

Defeti, dimme in po’ se cun a neive
S’è mai andeti in ciassa a tià i rissêu?
Se serca ben mangià e niegio beive,
E se cumizia a-o câdo di lenzeu.







IX





Uga gûstosa e bella che l'Agosto
T’ha feto i grosci ruppi matûrà,
Te spremo e te trasformo in tanto musto
Che gioia drento e venn-e me mettià.

Ti buggi drento a tinn-a e ti burbuggi,
O forte odù me munta a-o servellin;
A me dunnetta intanto a lava i duggi,
Ch’impiemo poi ciû tardi de bun vin.

E penso intanto a primma imbriegatûa,
A pansa descuverta de Nuè,
Ch’o malediva Cam, a sêu creatûa,
Perchè o l’aveiva visto l’atro....

Però, cun tûtto questo brûtto inizio,
O vin l’ha o mundo integro cunquistou,
In grazia di vinè, che, cun giudizio,
Cun l’egua l’han asciolto da-o peccou.

